
Craidd 
Erthygl 1 – Blwyddyn newydd dda!
Yn Gymraeg rydyn ni'n galw diwrnod cyntaf y flwyddyn yn ddydd Calan. Mae'r gair Calan yn golygu y cyntaf o rywbeth ac felly dydd Calan ydy'r enw ar Ionawr y 1af. 

Dyma sut byddai pobl yn dathlu dydd Calan ers talwm.

Y Fari Lwyd
Penglog ceffyl wedi'i orchuddio â lliain a rhubanau oedd y Fari Lwyd. Byddai'r penglog yn cael ei roi ar bolyn er mwyn i'r person oedd o dan y lliain allu agor a chau'r geg.

Fel rhan o ddathliadau'r flwyddyn newydd, byddai grŵp o ddynion yn mynd â'r Fari o gwmpas yr ardal ac yn galw ym mhob tŷ neu dafarn. Bydden nhw'n canu penillion hwyliog fel yr un yn y clip sain, yn gofyn am wahoddiad i ddod i mewn. Byddai perchennog y tŷ yn ateb. Roedd gwrthod i'r Fari Lwyd ddod i'r tŷ yn anlwcus. Yn y tŷ, byddai'r grŵp yn cael hwyl ac yn cael bwyd a diod.

Roedd penglog y ceffyl yn cael ei baratoi yn ofalus. Bydden nhw'n ei gladdu mewn calch am dri mis ac yna ei sgwrio'n lân. Wedi hynny, byddai'n cael ei wisgo a'i addurno.

Weithiau, mae pobl yn ailgreu'r hen draddodiad heddiw! 

Calennig
Ers talwm, byddai plant bach yn mynd o dŷ i dŷ ar fore cyntaf y flwyddyn newydd yn casglu calennig. Arian neu anrhegion oedd calennig. Roedd yn rhaid gwneud hyn cyn hanner dydd a byddent yn canu'r pennill hon:

Blwyddyn newydd dda i chi
Ac i bawb sydd yn y tŷ,
Dyma fy nymuniad i,
Blwyddyn newydd dda i chi.

Os na fyddent yn cael calennig, byddent yn canu:

Blwyddyn newydd ddrwg,
Llond y tŷ o fwg!

Mewn rhai rhannau o Gymru, mae rhai plant yn dal i gasglu calennig ar fore Dydd Calan. 

Coelion Calan
Ers talwm roedden nhw'n credu'r pethau yma:

· Mae beth rydych chi'n ei wneud ar ddydd Calan yn penderfynu beth fyddwch chi'n ei wneud gweddill y flwyddyn.

· Ni ddylech roi benthyg arian i neb na benthyg arian eich hun neu dyna fyddwch chi'n ei wneud weddill y flwyddyn.

· Dylai pob dyled fod wedi ei thalu cyn hanner nos ar nos Galan neu fe fyddwch mewn dyled am flwyddyn gyfan.

· Mae dyn gyda gwallt tywyll yn dod i'ch tŷ fore Calan yn dod â lwc dda i'r cartref drwy'r flwyddyn.

· Dylai'r dyn hwn gario darn o lo, tafell o fara a darn o arian i ddod â lwc dda iawn, iawn i chi.

· Mae hi'n lwcus i ferch weld dyn yn gyntaf ond yn anlwcus i ddyn weld merch gyntaf.

Afal lwcus!

Cyn casglu calennig, byddai'r plant yn addurno afal er mwyn ei gario gyda nhw. Yr enw ar hwn oedd 'perllan'. Roedd yn dod â lwc dda.

Fe fydden nhw'n gosod tri darn o bren ar waelod yr afal i wneud coesau. Byddai darnau o gnau almon yn cael eu gosod yn yr afal a dail bytholwyrdd, fel celyn, yn cael eu gosod ar ei ben.

Erthygl 2 – Priodas
Gwahoddiad priodas - dydd

Byddai’n bleser gan Meri a Gwynfor Griffiths

 gwmni

________________________________

ym mhriodas eu merch

Lowri Ann â Martin

yng Nghapel y Waen, Trewen

ar ddydd Sadwrn, Mai 15fed, 2012

am 11 y bore

ac yna yn y wledd 

yng Ngwesty’r Traeth, Llanfor

Ateber erbyn Mai 1af, 2012 os gwelwch yn dda.


Bedw Gwynion

Ffordd yr Orsaf

Trewen

LL76 7FD

Gwahoddiad priodas - nos

Dymunir estyn gwahoddiad i 

________________________________

i ddathlu priodas

Lowri Ann a Martin

yn Nhafarn y Rhos

nos Sadwrn, Mai 15fed, 2012

am 7.30 pm

Ateber erbyn Mai 1af, 2012 os gwelwch yn dda.

Bedw Gwynion

Ffordd yr Orsaf

Trewen

LL76 7FD

Erthygl 3 - Ffarwelio
Oddi wrth: mari@hafan.org
Anfonwyd: 22 Gorffennaf 2011 17:32
At: endaf@dimensiwn4.com
Testun: diwrnod olaf

Haia Endaf

Dw i ddim yn meddwl y galla i gysgu o gwbwl heno. Beth amdanat ti? Mae digwyddiadau'r diwrnod - wel - yr holl wythnosau diwetha' 'ma'n mynd trwy fy mhen fel chwyrligwgan. Dw i ddim yn gwybod yn iawn sut dw i'n teimlo. Roeddwn i wedi edrych ymlaen at heddiw ers cymaint o amser, ond be wnes i? Crio! Ie, llefain - fel y bydd Mam-gu yn ei ddweud - a llefain y glaw!

Roedd gadael Ysgol Gynradd Rhosforgan yn drist. Wedi'r cyfan, rydw i wedi bod yno y rhan fwyaf o fy mywyd ac wedi cael amser da. Mi fydd yn rhaid i fi dyfu i fyny rŵan (neu tyfu lan i Mam-gu!) a chaf i ddim gwneud rhai o'r pethau roeddwn i'n eu mwynhau ers talwm. Dydy disgyblion ysgol uwchradd ddim i fod i chwarae cuddio a chwarae tic!

Mi wnes i fodelau clai pan oeddwn yn y dosbarth derbyn a dw i wedi eu cadw nhw. Mae'n anodd credu mai cath a chi ydyn nhw i fod, ond maen nhw'n drysorau i mi.

Mi fydda i'n trysori'r llyfrau ges i heddiw gan athrawon yr ysgol hefyd. Pob un wedi ei lofnodi gyda geiriau caredig: Pob dymuniad da i ti yn Ysgol y Ddraig, Mrs Williams; Cofia'r hwyl gefaist yn Nosbarth 4! Mr Frank Hughes; Ymlaen fo'r nod! Lowri Gwyn.

Do, fe gawson ni hwyl gyda Mr Frank Hughes. Wyt ti'n cofio fy nghlywed i'n sôn amdano? Frankenstein mae o'n cael ei alw! Un diwrnod Ffŵl Ebrill fe ddywedodd ei fod wedi gweld dafad gyda chwe choes! A typical o Dafydd Fferm y Waen 'de, fe ofynnodd ble'r oedd y ddafad er mwyn i'w dad gael holi'r ffermwr o ble'r oedd wedi ei chael. 'Chwe leg of lamb yn lle pedair yn talu'n dda!' meddai. Ha ha!

Wnes i sôn wrthot ti am Lowri Gwyn? Wel, jyst fel hi i sgwennu Cymraeg posh! Ond roedd hi'n gwneud llawer o bethau da, fel mynd â ni i Langrannog a Glan Llyn ac i gystadlu yn eisteddfodau'r Urdd. Un tro, ar ôl i Gymru ennill gêm rygbi, fe ddaeth hi i'r ysgol mewn gwisg draig goch a het siâp cennin Pedr!

Beth fuost ti'n ei wneud heddiw? Mae'n braf cael cefnder yr un oed â fi mewn ysgol wahanol. Dw i'n teimlo'n well ar ôl ysgrifennu'r e-bost yma. Ateba i ddweud sut aeth dy ddiwrnod olaf di yn yr ysgol gynradd... Hwyl am y tro!

Mari

 Estynnol 
Erthygl 1 – Kung hei fat choi!
Blwyddyn newydd dda!

Y flwyddyn newydd yw'r dathliad hiraf a phwysicaf yn Tsieina. Yn Tsieina, nid 2012 fydd hi eleni, ond 4710 a bydd yn dechrau ar Ionawr 23ain. Bydd pobl yn cymryd wythnos o wyliau i baratoi ar gyfer y dathliadau.

Oeddech chi'n gwybod?

Mae diwrnod cyntaf y flwyddyn Tsieineaidd yn newid o flwyddyn i flwyddyn:

2010 - 14 Chwefror
2010 - 14 Chwefror
2011 - 3 Chwefror
2012 - 23 Ionawr
2013 - 10 Chwefror
2014 - 31 Ionawr

Chwythu tân i'r flwyddyn newydd
Yn ôl y chwedl, gofynnodd Bwdha i'r anifeiliaid ddod i'w gyfarfod ar ddiwrnod cyntaf y flwyddyn. Daeth 12 anifail ato ac enwodd flwyddyn ar ôl pob un. Dywedodd y byddai pobl yn cael rhai o nodweddion anifail y flwyddyn roedden nhw wedi cael eu geni ynddi.

Pa anifail ydych chi?
Cofiwch fod blwyddyn y Tsieineaid yn cychwyn tua chanol mis Ionawr!

Oeddech chi'n gwybod?

Blwyddyn y Ddraig ydy 2012. Mae'r rhai sydd wedi cael eu geni ym mlwyddyn y ddraig i fod yn greadigol, yn ddewr ac yn gariadus.

Cafodd Salvador Dali, John Lennon a Mary Louise Parker eu geni ym mlwyddyn y ddraig.

Tân gwyllt ac arian lwcus
Yn y dathliadau bydd y Tsieineaid yn gwisgo dillad coch wedi eu haddurno gyda barddoniaeth ar bapur coch ac mae'r plant yn cael 'arian lwcus' mewn amlenni coch o'r enw hong bao. Symbol o dân ydy coch ac mae'n gallu eich gwarchod rhag lwc ddrwg medden nhw. Dyna'r rheswm dros y tân gwyllt sy'n tasgu dros y gweithgareddau. Yn y gorffennol byddai'r Tsieineaid yn tanio coesau bambŵ gan gredu y byddai'r sŵn craclo yn dychryn ysbrydion drwg! 

Gŵyl y Llusern
Cynhelir Gŵyl y Llusern ar y 15fed diwrnod o'r mis lleuad llawn cyntaf. Mae rhai o'r llusernau yn gywrain iawn gyda phaentiadau o adar, anifeiliaid, blodau, arwyddion y zodiac a golygfeydd o chwedlau a hanes. Byddant yn cael eu hongian y tu mewn a'r tu allan i adeiladau ac yn cael eu cario ar y stryd. 

Y ddawns
Mewn sawl ardal, uchafbwynt Gŵyl y Llusern ydy dawns y ddraig. Gwneir y ddraig o sidan a bambŵ a gall fod yn 100 troedfedd o hyd. Bechgyn ifanc fydd, ran amlaf, yn ei chario gan ddawnsio ar hyd y stryd.

Y wledd
Y bwyd mwyaf poblogaidd ydy jiaozi sef dwmplenni wedi eu stemio neu eu berwi mewn dŵr. Paratoir hwy Noswyl y Flwyddyn Newydd a chânt eu bwyta, unwaith y bydd yn taro hanner nos, gyda saws soy garlleg. Yn aml iawn bydd darn o arian yn cael ei guddio yn un ohonynt a'r gred ydy y daw â lwc dda i'r person sy'n ei ffeindio! Credir hefyd fod ysbryd cyndadau'r teulu yn y wledd a chaiff bwyd ei baratoi iddyn nhw hefyd!

Erthygl 2 – Parti mawr, mawr
Fel rhan o'r gweithgareddau i ddathlu canmlwyddiant Ysgol Llwyndu, penderfynodd Pwyllgor Bywiogi Llwyndu drefnu parti mawr yn y pentref.
Aeth ein gohebydd, Ianto Wyn yno i ymuno yn y dathliadau am 2 o'r gloch, pnawn Sadwrn, Mehefin 3ydd, 2011.

Ianto: Rydw i yma ym mharc chwarae Llwyndu yng nghanol miri a hwyl y parti a gyda mi mae cadeirydd  Pwyllgor Bywiogi Llwyndu, Gruffydd Huws. Mae hi'n amser llawenhau i chi yma, Mr Huws.

Gruffydd: Ydy, wir. Mae pawb wrth eu bodd. Mae'n anhygoel bod yr ysgol yma wedi bod yn galon i'r gymuned ers can mlynedd bellach! Felly, dyma benderfynu dathlu!

Ianto: Pam lai! Ac mae'r tywydd yn fendigedig! Dim ond gobeithio y gall pawb ein clywed ni!

Gruffydd: Wel ie! Roedden ni'n meddwl y byddai cynnal y parti yma ym mharc chwarae'r plant yn osgoi sŵn y traffig, ond mae'r gerddoriaeth braidd yn uchel! Wrth hysbysebu'r parti fe ofynnon ni i bawb sy'n byw wrth ymyl y parc roi'r radio ymlaen ar yr un sianel ac agor eu ffenestri! Efallai bod hynny'n gamgymeriad! Maen nhw i fod i'w diffodd pan fydd y gweithgareddau yn cychwyn!

Ianto: Sut aethoch chi o'i chwmpas hi i drefnu popeth?

Gruffydd: Yn gynta fe fuon ni'n rhannu pamffledi ac yn gosod posteri ym mhob man. Roedden ni'n gofyn am wirfoddolwyr ac fe gawson ni andros o lot o help wedyn. Gofynnodd un ferch ifanc a fydden ni'n hoffi cael baneri allan o hen ddefnyddiau a chasglodd hi griw o ffrindiau at ei gilydd i wnio, smwddio a pheintio baneri ac fel y gwelwch chi maen nhw'n lliwgar dros ben. Mam arall gafodd y syniad o yrru'r plant o gwmpas y tai i holi am hen botiau (na fyddai'n torri) i ddal blodau. Cafodd y plant ganiatâd wedyn i fynd i gasglu blodau gwyllt ac fel y gwelwch maen nhw'n edrych yn broffesiynol iawn!

Ianto: Ond sut ar y ddaear oeddech chi'n trefnu'r holl fwyd? Fyddai hi ddim wedi bod yn haws i bawb ddod â'i bicnic ei hun?

Gruffydd: Fe fuon ni'n trafod cryn dipyn ar hyn'na ond fe ddaethon ni i'r casgliad efallai y byddai pobl yn cystadlu â'i gilydd ac y byddai'n achosi drwg deimlad. Felly, yr hyn wnaethon ni oedd gofyn ar y posteri am addewidion. Roedden ni wedi gosod y bwyd mewn pedwar categori sef ryseitiau cawl a salad, ryseitiau dip, bwyd poeth a phwdinau melys. Y cyfan oedd angen wedyn oedd darganfod beth oedd pawb wedi ei addo rhag i ni gael gormod o'r un peth!

Ianto: Mae yna fwydydd blasus ac anghyffredin iawn i'w gweld yma beth bynnag.

Gruffydd: Oes. Salad betys, ffeta a roced ydy hwn, a dyma i chi salad bistro gyda dresin caws, a chacennau bach bendigedig...

Ianto: Mae'r cyfan yn tynnu dŵr i 'nannedd i! Fedra i ddim aros i gael eu blasu! Roeddech chi'n sôn y bydd gweithgareddau y pnawn yma, ond mae'r plant wrthi'n brysur yn barod.

Gruffydd: Ydyn, maen nhw wedi bod yn adeiladu deniau ers tua hanner dydd. Mi fydd gwobr i'r grŵp sy'n ennill. Mae'r plant lleiaf wedi bod yn chwarae gemau bwrdd ac yn peintio. Ar gyfer y pnawn yma rydyn ni wedi rhannu'r pentref yn dimau wedi eu selio ar rifau tai neu oedran (odrifau yn erbyn eilrifau neu 1-10 oed, arddegau, tridegau, pedwardegau ac ati). Mi fydd aelodau'r timau yn gwisgo bandiau lliw ar eu breichiau er mwyn gwybod pwy ydy pwy.

Ianto: Rydych wedi meddwl am bopeth! Ac mae'r bwrdd yna dan ei sang o wobrau!

Gruffydd: Ydy! Mae pawb wedi bod yn hynod o hael. Unwaith y gwelson nhw'r geiriau 'Gemau i bawb o bob oed!' a 'Gwobrau!' ar y posteri, roedd pawb am y cyntaf i gynnig rhywbeth i ni.

Ianto: Pa fath o gemau ydych chi wedi eu trefnu?

Gruffydd: Yr arferol - criced, pêl-droed, helwyr-casglwyr, gêm y bomiau dŵr, pêl swigen ac ambell un rydych chi'n rhy ifanc i'w chofio efallai fel 'It's a Knockout!'

Ianto:  Dydy hynny ddim gwahaniaeth, rydw i'n siwr o fwynhau! Pob lwc i chi!

                                                        ***

Os oes gennych chi luniau o ddigwyddiad tebyg yn eich pentref, eich tref neu eich dinas chi, beth am eu hanfon nhw atom yn #gweiddi.
Erthygl 3 – Pen-blwydd hapus!
Ydy, mae'r ffordd o ddweud pen-blwydd hapus yn amrywio o wlad i wlad! Mae traddodiadau dathlu pen-blwydd yn amrywio hefyd. Dyma sut mae'r bobl ifanc yma'n dathlu pen-blwydd yn eu gwlad nhw:
 Fietnam "Mae pen-blwydd pawb yn cael ei ddathlu ar ddiwrnod cynta'r flwyddyn.Tet rydyn ni'n galw'r diwrnod hwnnw. Mae'r oedolion yn llongyfarch y plant am fod flwyddyn yn hŷn ac yn rhoi amlenni coch i ni yn cynnwys arian lwcus neu li xi."

 Yr Ariannin "Pan mae'r merched yn cyrraedd pymtheg oed maen nhw'n cael parti enfawr ac yn dawnsio'r waltz gyda'u tadau a bechgyn eraill."

 Brasil "Tynnu clust bymtheg gwaith fyddwn ni'n wneud, ac mae'n brifo! Rydyn ni'n rhoi darn cyntaf y gacen pen-blwydd i'n ffrind gorau, ran amlaf mam neu dad, ac mae'r merched yn dawnsio'r waltz bymtheg gwaith gan ddechrau gyda'u tad a'u taid."

Canada "Yn Nova Scotia, Prince Edward Island, New Brunswick a Newfoundland mae trwyn yr un sy'n cael ei ben-blwydd yn cael ei iro i roi lwc dda iddo. Mae iro'r trwyn yn ei wneud yn rhy llithrig i lwc ddrwg gael gafael arno."

 Tsieina "Fel pawb arall cefais nŵdls i ginio i roi bywyd hir i mi!"

Denmarc "Mae fel Nadolig yma oherwydd mae'r anrhegion yn cael eu rhoi wrth droed y gwely tra rydyn ni'n cysgu. Hefyd, mae baner yn chwifio y tu allan i'r tŷ i ddangos bod rhywun yn cael ei ben-blwydd yno."

 Yr Almaen "Rydw i'n gobeithio y bydda i wedi priodi cyn bod yn dri deg oed. Os na fydda i bydd yn rhaid i mi sgubo grisiau neuadd y dref! Bydd fy ffrindiau yn taflu sbwriel ar y grisiau a bydd yn rhaid i mi ei sgubo."

 Yr Iseldiroedd "Mae pen-blwyddi arbennig fel  5, 10, 15, 20, 21 yn cael eu galw'n 'flynyddoedd y goron'. Mae'r plentyn yn cael anrheg mawr ac mae ei gadair wrth y bwrdd yn cael ei addurno gyda blodau a balŵns."

Israel "Pan oeddwn yn fach roeddwn yn cael fy rhoi mewn cadair a honno'n cael ei chodi i fyny nifer o weithiau i gyd-fynd â'm hoed. Mae hyn yn digwydd yn Latfia a Lithuania hefyd."

Jamaica "Caiff blawd ei daflu dros yr un sy'n dathlu ei ben-blwydd ac mae pawb yn dawnsio i gerddoriaeth reggae."

Corea "Ar ben-blwydd cyntaf babi mae'r teulu'n cael parti mawr. Ar y bwrdd bydd bwyd a phedair eitem - pensil, pren mesur, edau ac arian. Mae'r babi'n dewis un eitem i ragweld ei ddyfodol - disgybl ardderchog, da gyda'i ddwylo, bywyd hir neu gyfoeth."

Mecsico "Rydyn ni'n malu piñatas. Mae'r piñata yn cael ei wneud o papier mâché ar ffurf anifail ac yn cael ei lenwi gyda phethau da. Mae'r un sy'n cael ei ben-blwydd yn gwisgo mwgwd ac yn taro'r piñata nes iddo gracio ac agor. Bydd pawb yn rhannu'r danteithion. Yn Panama bydd y piñatas ar ffurf cymeriadau neu'n cyd-fynd â thema'r parti."

Rwsia "Pastai pen-blwydd fyddwn ni'n ei chael yma, nid cacen. Bydd enw'r un sy'n dathlu ei ben-blwydd yn cael ei gerfio ar y crystyn."

 De Affrica "Pan fydda i'n un ar hugain byddaf yn cael allwedd papur, ffoil, aur neu arian gan fy rhieni fel arwydd fy mod i'n barod i agor y drws i'm dyfodol."

Heriol 
Erthygl 1 – Pryd mae ‘Dolig?
Pan aeth Mali Mai am drip siopa i Lundain yn ystod yr haf, cafodd sioc o weld addurniadau Nadolig ar werth yn y siopau yn barod. Ydy'r Nadolig yn dechrau'n rhy gynnar? Mali Mai sy'n dweud ei dweud am hyn…
'Pryd mae 'Dolig?' Geiriau fy mab bach tair oed ydy'r rheina i fod, ond ar ôl heddiw fy ngeiriau i ydyn nhw! Mae 138 o ddyddiau siopa tan y Nadolig yn ôl y calendr ond heddiw, yn Llundain dechreuais feddwl fy mod yn drysu!

Cryn dipyn o flynyddoedd yn ôl cafodd cwsmeriaid Marks and Spencers syndod o weld craceri Nadolig ar y silffoedd ym mis Hydref a chyn pen dim roedd nwyddau nadoligaidd ar werth ym mis Medi. Yn 2009 cafodd Dannii Minogue y fraint o gynnau goleuadau Nadolig siop Harrods yn Llundain ym ﻿mis Hydref a buan y dilynnodd siopau eraill ei hesiampl.

Eleni mae Selfridges a Harrods wedi agor eu siopau Nadolig yn barod. Fe arhoson nhw tan fis Awst yn 2010 ond eleni maent ar agor ddiwedd mis Gorffennaf (mewn ymateb i gais gan y cwsmeriaid - medden nhw!) Ac nid craceri'n unig maen nhw'n eu gwerthu! O na! Mae'r cyfan yna fel y gwelais â'm llygaid fy hun!

Apelio at ymwelwyr tramor
Dywed Selfridges mai un rheswm dros agor mor gynnar yw'r cynnydd o 40% yn nifer yr ymwelwyr tramor sy'n dod i'w siop yn Oxford Street ers llynedd. Mae hyn oherwydd y cynnydd yn nifer yr ymwelwyr cyfoethog o Tsieina a'r Dwyrain Canol. Llynedd fe werthwyd 2,000 o beli Nadoligaidd o fewn wythnos iddynt agor.

Yn yr un modd, honna Harrods bod cynnydd yn nifer yr ymwelwyr o Frasil, Rwsia, India a Tsieina sy'n gallu fforddio prynu eu nwyddau. Ie, dyna ddywedais i! Brasil, Rwsia, India! Tsieina!

Felly ydy'r farchnad ym Mhrydain yn anelu at ymwelwyr gan ein anghofio ni,y brodorion? Go brin. Mae manteision i rannu'r baich o dalu am nwyddau ac anrhegion Nadolig dros gyfnod ehangach i ninnau, bobl gyffredin. Mae siopau mawr wedi bod yn cynnig clybiau a systemau cynilo ar gyfer y Nadolig ers blynyddoedd maith a theuluoedd lawer wedi manteisio arnynt. Does dim drwg yn hyn oherwydd mae gwir angen i gwsmeriaid gynllunio eu gwariant yn ofalus. 

Craceri corni
Yr hyn na fedra i ddygymod ag ef ydy prynu addurniadau Nadolig ar ddiwrnod chwilboeth o haf! Heb sôn am y craceri - fy nghas bethau! Gwastraff arian llwyr yn fy marn i a'r jôcs tila yn ddigon i wneud i gath grio.

'Beth fedri di alw carw mewn earmuffs? Ateb: 'Unrhyw beth. Fedr o ddim clywed!' neu 'Beth sy'n goch a gwyn, coch a gwyn, coch a gwyn?' Ateb: 'Siôn Corn yn rowlio i lawr bryn mewn eira!' Sôn am Corni! (Efallai y byddai honna yn well jôc!)

Na, mi adawa i fy siopa tan fis Rhagfyr. Mi fydd y tywydd yn oer a digon o ddewis ar ôl yn y siopau. Os arhosa i'n ddigon hwyr mi ga i bopeth am hanner pris a ha ha i chi fu'n siopa yng ngwres yr haf! Gyda llaw, ydych chi'n cofio ble roesoch chi'r pethau brynoch chi?

Jôcs

Beth ydy'r peth gorau i'w roi mewn twrci?
Dy ddannedd!
Beth fydd yn digwydd os bwyti di addurniadau'r goeden Nadolig?
Fe gei di dinsel-itis!
Sut aeth hi yn y parti oedd â llawer o falŵns, tân gwyllt a chracers?
Aeth gyda bang!
Beth wyt ti'n galw pobl sy'n ofni Santa Clôs?
Clôs-troffobig!
Pa garol Nadolig ydy ffefryn rhieni?
Dawel nos!
Erthygl 2 – Pwy oedd Dewi?
gan Jason Wynne Hughes, 13 oed
'Be sy'n gneud Sant?' medda fi wrth Taid yr wythnos ddiwethaf. 'Byw efo dy Nain am hannar can mlynadd! Pam ti'n gofyn?' medda Taid.

Wel, mi ddudish i bod Mus Tomos Welsh wedi gofyn i mi sgwennu am Dewi Sant, am 'i fod o'n bwysig i ni yng Nghymru, a does yna ddim llawar o bobol dda wedi bod yma beth bynnag!

Geni Dewi

Yn ôl Taid, mi oedd Dewi Sant yn byw ers talwm iawn, iawn yn ôl, tua'r chweched ganrif cyn bod sôn am Bryn Fôn na Dafydd Iwan na neb. Ceredig oedd enw'i daid o, a Sant oedd enw'i dad o. Pan gafodd o ei eni, mi oedd hi'n storm ofnadwy yn bob man, a dim jyst storm mewn cwpan de fel typhoo ond storm gwynt a glaw go iawn. Ond reit uwch ben bwthyn Non, mam Dewi, mi oedd hi'n braf neis efo adar bach yn canu a pawb yn sych. 

'Iawn ta!' medda pawb, 'Mi geith hwn fod yn Sant ar Wêls. Ella gawn ni dywydd braf!' 

Dipyn bach cyn geni Dewi mi oedd Sant Padrig wedi cael ei hel o 'ma achos o'dd y bobol bwysig yn gwybod bod Dewi ar 'i ffordd. Mi a'th hwnnw i fyw i Iwerddon neu rwla. 

Ta waeth, mi oedd Dewi ni yn ddyn da. O'dd o'n gallu mendio pobol sâl, a sâl go iawn hefyd, pobol o'dd wedi disgwyl yn hir i ga'l eu mendio, jyst fel heddiw. Os oedd y bobol isio dŵr, mi o'dd Dewi yn gweddïo, ac mi oedd yna ffynnon yn codi wrth ei draed. A deud y gwir, mi o'dd o'n medru gneud dŵr yn bob man, yn union fel Taid, medda Nain. 

Stori am hances

Yr adag hynny, cyn bod sôn am am rygbi na ffwtbol, mi oedd miloedd o bobol yn mynd i wrando ar Dewi Sant yn pregethu, ac un tro, mewn lle bach efo enw mawr, Llanddewibrefi, dyma ryw hen betha yn y cefn yn gweiddi bod nhw ddim yn 'i weld na'i glwad o.

'Iawn!' medda hwnnw, ''Sgin rywun hancas lân?'

'Dyma chdi,' medda ryw foi. A dyma Dewi yn rhoi'r hancas bocad ar lawr a sefyll arni.

Cyn pen dim, mi o'dd yr hancas wedi codi, dim fel magic carpet, ond efo'r ddaear yn sownd nes oedd yno fynydd mawr. Ma' Mistyr Evans Jograffi yn deud mai rhew yn Oes yr Iâr sydd wedi gneud mynyddoedd, ond dim yn Llanddewibrefi, wir yr! Ar ôl hyn mi gafodd Dewi ei wneud yn Archesgob, ac mae hynny fel bos ar yr esgobs erill i gyd. 

Pam rydan ni'n gwisgo daffodil?

Mi wnaeth Dewi farw yn 589, ac mi ddudodd pobol bwysig Cymru y dylan ni i gyd wisgo daffodil i'w gofio fo. O'dd yna frwydr fawr wedi bod lot yn ôl rhwng ni a nhw yn Lloegar, a ni wnaeth ennill. Mi oedd yna filoedd o daffodils yn y cae, felly dyna pam mai cwningen pedr ydi symbol Cymru. Diolch byth na dim cae rwdins oedd o, medda Taid.

A dyna pam mae Dewi yn nawddsant ar Wêls i gyd. Fel mae Padrig yn 'Werddon, Andrew yn Sgotland, a George yn nawddsant dillad rhad.

'Gwnewch y pethau bychain,' ddudodd Dewi, medda Nain. Felly mi wna i orffan rwan, rhag ofn i hwn fynd yn rhy hir i Mus Tomos!

Awdur: Ieuan Parry 

Oeddech chi'n gwybod?

Tyddewi yn Sir Benfro ydy'r ddinas leiaf ym Mhrydain. Ie, dinas!

Dim ond 1,797 o bobl sy'n byw yn y 'pentref' bach yma, ond mae'n cael ei ystyried yn ddinas gan bod Eglwys Gadeiriol yno.

Mae Eglwys Gadeiriol Tyddewi wedi ei hadeiladu ar safle mynachlog Dewi Sant ac yn ôl y sôn dyma lle'r oedd Dewi'n byw pan fu farw yn 589 OC.

Erthygl 3 – Stori fer
Doedd pethau ddim wedi bod yn rhedeg yn esmwyth rhwng Iwan a Lisa yn ddiweddar. Roedd hi a'i ffrindiau wedi mynd ar nerfau Iwan yn nawns Calan Gaeaf yr ysgol. Roedden nhw wedi gwisgo fel gwrachod a pheintio eu dannedd yn felyn ac yn ceisio codi ofn ar bawb. Smaliai Buddug hedfan ar draws yr ystafell gan grawcian chwerthin yn gras, 'Mae hi'n noson Calan Gaeaf, ac mae Cŵn Annwn, y cŵn bychain llwytgoch yna o gwmpas, yn cael eu harwain gan y Diafol!'

 'A gwyliwch yr holl ysbrydion fydd yn atgyfodi!' llefodd Lisa, 'heb sôn am y gwrachod yn eu hetiau pigfain gyda'u picellau o ewinedd yn barod i rwygo eich llygaid o'u socedi!'

                                                     ***

Cafodd Iwan ddigon ar eu ffwlbri ac aeth allan o'r neuadd am ychydig o lonydd ac awyr iach. Roedd hi'n dywyll fel y fagddu heb lygedyn o olau lleuad - priodol iawn ar gyfer cychwyn y gaeaf, meddyliodd. Ymlwybrodd tuag at un o'r byrddau picnic oedd ar lawnt yr ysgol gan anelu at olau'r tair cannwyll oedd ar y bwrdd.

Fel roedd yn pedroni am Lisa gwelodd gysgod merch ifanc yn llithro tuag ato a heb feddwl dwywaith amneidiodd arni i eistedd gydag ef wrth y bwrdd.

Aros ar ei thraed wnaeth hi gan syllu mewn tawelwch ar Iwan. Heb yngan gair, gosododd focs pren ar y bwrdd. Edrychai mor hen â phechod gyda'i gorneli'n fratiog a'r clo wedi rhydu. Ddywedodd hi ddim am amser maith, dim ond dal i syllu fel anifail yn mesmereiddio ei ysglyfaeth.

                                                     ***

Aeth amser heibio ... Toddodd y canhwyllau ... Anghofiodd Iwan am bawb a phopeth ond y ferch ... Syllodd i ddyfnderoedd di-waelod ei llygaid ... Meddyliodd na fyddai hi byth yn siarad. Pan lefarodd ymhen hir a hwyr, roedd ei geiriau yn feddal ond yn gyrru iasau i lawr ei asgwrn cefn.

'Yr wyf i am i ti fy lladd i.'

Ffaith syml, hollol ddi-deimlad.

Deffrodd Iwan o'i lesmair.

'Be? Argol! Fedra i ddim!'

'Yr wyf i wedi blino. Yr ydwyf wedi byw ers canrifoedd ac nid ydwyf wedi newid dim tra bo pawb o'm cwmpas yn tyfu, yn syrthio mewn cariad, yn mynd yn hŷn ac yna'n huno hyd byth.'

'Alla i ddim credu nghlustiau!' meddai Iwan gan godi o'i gadair a dechrau  brasgamu nôl ac ymlaen. 'Pam fi?'

'Yr wyt ti yn deall,' sibrydodd.

Ond sut gwyddai hi ei fod yn deall? Sut gwyddai hi fod Iwan wedi clywed ei dadcu yn dweud ddwsinau o weithiau ei fod wedi blino byw ac erfyn ar ei deulu i'w helpu i farw. Hwythau'n gwrthod.

'Ond dydw i ddim yn gwybod pwy wyt ti na dim!'

'Pam wyt ti'n aros yma ynteu? Pam nad aethost ti yn ôl i'r neuadd at y gweddill? Pam nad aethost ti adre yr un pryd â hwy? Nid oes neb yn y neuadd bellach! Edrych! Clowyd y drws!'

                                                     ***

Fedrai Iwan ddim credu ei lygaid. Doedd dim smic yn dod o gyfeiriad y neuadd ac roedd y lle fel bol buwch. Ble'r oedd pawb?

'Mae'r ddawns wedi hen orffen,' meddai'r ferch gan ateb y cwestiwn oedd ym mhen Iwan. Agor y bocs yma i gael gweld sut y gelli fy lladd!' Estynnodd ei llaw at y bocs gan ei chadw yn fflam y gannwyll oedd wedi ail-fflamio ohoni ei hun. Roedd ei llaw yn oer fel rhew pan afaelodd yn llaw Iwan.

'Gwyddost pa noson yw hi heno, y noson pan fo'r ffin rhwng byw a marw deneuaf, y noson y gallwn weld y gorffennol a'r dyfodol ...'

'Ond dydw i ddim yn credu mewn rhyw ofergoelion twp fel'na! A dydw i ddim yn llofrudd!'

'A wyt ti'n sicr? Yn berffaith sicr?'

Gallech dorri'r distawrwydd a ddilynnodd gyda chyllell.

Fel robot, gadawodd Iwan i'r ferch arwain ei ddwylo crynedig at gaead y bocs...












































































































